Коми Республикалӧн дінмуса авиаперевозчик кӧсйӧ пырны ӧтувроссияса маршрут сетьӧ

Та йылысь юӧртіс «Комиавиатранс» ВАК-са медыджыд директор Александр Пономарёв республикаса йӧзӧс юӧртан средствоӧс петкӧдлысьяскӧд аддзысьлігӧн.

«Талун ми вӧчам авиаперелётъяс республика мутаслӧн сизим аэропортӧ: Ухта, Воркута, Усинск, Печора, Чилимдін, Вуктыл, Инта. Ӧчередьын — Кослан да Мылдін, кытчӧ кутасны лэбавны самолётъяс тавося сора тӧлысь шӧрсянь. Таысь кындзи, талун ми лэбалам Перым-Челябинскӧ, Казаньӧ, Нижний Новгородӧ. И авиапарклӧн позянлун серти да аэропортъяслӧн удж регламентъяс серти ми видлалам позянлун лэбавны Вологдаӧ, Архангельскӧ, Салехардӧ, Тюменьӧ, Самараӧ, Уфаӧ. Та вылӧ миян эмӧсь техническӧй ресурсъяс да кадрӧвӧй вынйӧр», - юӧртіс «Комиавиатрансса» медыджыд директор.

Сійӧ сідзжӧ пасйис, мый компания уджалӧ сы вылын, медым лӧсьӧдны «Комиавиатранслы» фирменнӧй стиль россияса да дінмуса рынокын бурджыка петкӧдчӧм вылӧ. Бӧръя помшуӧмсӧ примитасны ӧнія кадӧ сёрнитчӧмъяс нуӧдӧм бӧрын, кӧні уна сикас колана йӧзкӧд уджалӧны сы вылын, медым ньӧбны «Эмбрайер» компаниялысь среднемагистральнӧй самолётъяс да на отсӧгӧн петны ӧтувроссияса маршрут сетьӧ.

«Талун «Комиавиатранс» компания авиапарк ыдждӧдӧм, муниципалитетъясын лэбзян-пуксян полосаяс выльмӧдӧм да маршрут сеть паськӧдӧм кузя Коми Республикаса Юралысь Вячеслав Гайзерлысь пуктӧм могъяссӧ бура олӧмӧ пӧртӧмӧн петӧ выль сӧвман туйвизьӧ. Мукӧд дінмуса опыт туялӧм бӧрын ми решитім, мый авиауслугаяс рынок вылын компаниялысь брендсӧ колӧ бурджыка петкӧдлыны. Медводдза воськолӧн лоис «Лэбалӧй «Комиавиатранс» самолётъясӧн» слоганӧн баннеръяс йӧзӧдӧм, кутшӧмъяс мичмӧдісны нин Сыктывкарса да Вуктылса уличаяс. Ми артыштім, мый сӧветскӧй кадӧ сетчӧмыс, кутшӧмӧс ӧнӧдз на казьтылӧны республикаса олысьяс, медся лӧсялӧ отечественнӧй гражданскӧй авиация сӧвмӧдӧмлы да чужтӧ бур эмоцияяс», - гӧгӧрвоӧдіс А. Пономарёв.

Торйӧн А. Пономарёв сувтліс сы вылӧ, мый колӧ «Сыктывкар» аэропортлӧн войтыркостса терминаллысь ыдждӧдны вынйӧрсӧ. Татшӧм проектсӧ олӧмӧ пӧртӧм отсӧгӧн лоӧ позянлун чинтыны самолётъяс сулалӧмсӧ, мый вӧсна чинас чартернӧй рейсъяслӧн доныс, лоӧ позянлун аэропортса да пограничнӧй службаса уджалысьяслы уджавны щадящӧй режимын да бурмӧдны 300 местаӧдз тӧранлуна самолётса пассажиръяслы осмотръяс нуӧдан условиеяссӧ. Терминал стрӧитӧм вылӧ колӧ 200 гӧгӧр млн. шайт сьӧм. Сы вылӧ торъя оборудованиеӧн могмӧдас Росграница. 
